
SAOPŠTENJE ZA JAVNOST 
Povodom 28. januara – Dana zaštite ličnih podataka

Zaštita ličnih podataka je jedno od osnovnih vrijednosti svakog savremenog demokratskog društva i aspekt ljudskih prava kojem se poklanja velika pažnja i ima za cilj zaštitu privatnog života u prikupljanju, obradi i korištenju ličnih podataka. Jedan od najvažnijih dokumenata Vijeća Europe iz ove oblasti je Konvencija za zaštitu lica s obzirom na automatsku obradu ličnih podataka (ETS br. 108), koja je otvorena za potpis 28. januara 1981. godine, da bi 2006. godine Vijeće Europe odlučilo da taj dan proglasi Europskim danom zaštite ličnih podataka.

Bosna i Hercegovina je ratifikacijom Konvencije 108, te uspostavljanjem Agencije za zaštitu ličnih podataka u Bosni i Hercegovini, stvorila uslove za izgradnju sistema zaštite ličnih podataka u našoj zemlji u skladu sa njenim najvećim standardima.

Agencija za zaštitu ličnih podataka u Bosni i Hercegovini po prvi put obilježava Dan zaštite ličnih podataka što je jedan od načina približavanja europskom nasljeđu i praksi u ovoj oblasti.
U cilju obilježavanja Dana zaštite ličnih podataka, Agencija je pripremila informativni letak u kojem su navedene informacije o osnovnim principima zakonite obrade ličnih podataka i pravima građana. Ovaj letak će biti objavljen u dnevnim listovima u Bosni i Hercegovini na dan 28. januara 2010. godine. 
Također, Agencija za zaštitu ličnih podataka u Bosni i Hercegovini organizuje konferenciju za štampu, na kojoj će prezentirati Izvještaj o radu za 2009. godinu. Ovom prilikom vas pozivamo da prisustvujete konferenciji koja će biti održana 27. januara (srijeda) u 11,00 sati u prostorijama Agencije, na adresi Vilsonovo šetalište br. 10. Sarajevo.   

Učešćem na ovoj konferenciji doprinijećete informisanju javnosti i podizanju svijesti građana u Bosni i Hercegovini, kao i kontrolora i obrađivača u pogledu zaštite ličnih podataka. Ujedno, učešćem na konferenciji podržaćete Agenciju u provođenju aktivnosti na promociji 28. januara - Europskog dana zaštite ličnih podataka.

